











Aðalnámskrá grunnskóla, fámennir skólar og samkennsla





1. Eitt af megineinkennum fámennra skóla er samkennnsla árganga og um leið sveigjanleiki í skiptingu nemenda í námshópa (bekki). Þessi sveigjanleiki, ásamt fámenninu, skapar þessum skólum óvenju góða möguleika til fjölbreyttra kennsluhátta sem byggja á því að sinna einstaklingsbundnum þörfum nemenda, efla samvinnu og jákvæð samskipti þeirra og þroska þá þannig sem einstaklinga. 


Árangur fámennra skóla á þessu sviði er þó að mörgu leyti undir því kominn að þeir hafi sjálfstæði til að færa sér þessa eiginleika skólagerðarinnar í nyt og móta sínar eigin áherslur í skólastarfi. Sem dæmi má taka að fámennir skólar í dreifbýli hafa einstæða möguleika á að nota nánasta umhverfi sitt, bæði náttúrulegt og menningarlegt, til að gæða skólastarfið lífi. Slík tengsl nemenda við heimabyggð eru mikilvæg til að efla búsetu í dreifðum byggðum landsins.





2. Það er afar áríðandi að aðalnámskrá grunnskóla sé nægilega sveigjanleg til að skólar hafi svigrúm innan ramma hennar, hvort sem þeir eru fámennir eða ekki, til að móta sér sérstöðu á eigin ábyrgð eins og gerð þeirra og umhverfi gefur tilefni til. Ákvæði námskrárinnar mega ekki hefta neins konar skólastarf, hvorki samkennslu árganga, samþætt vinnubrögð né annað starf sem einstakir skólar vilja móta með því að byggja á tengslum við mismunandi umhverfi sitt. Fámennir skólar eiga oft sérstaklega erfitt með að taka fullt mið af viðhorfum sem eru fullgild og sjálfsögð í stórum skólum.


Í þessu samhengi ber að leggja sérstaka áherslu á að gerðar séu skólanámskrár. Slíkar námskrár eiga ekki einungis að vera lýsing á því hvernig skólar ætla að ná markmiðum aðalnámskrár, heldur einnig skilgreining á þeirri sérstöðu sem þeir vilja skapa sér. Í skólanámskrá þarf t.d. huga sérstaklega að verkmenntun og virðingu fyrir atvinnuháttum og öðrum sérkennum þess samfélags sem fámenni  skólinn er í. 





3. Áherslu þarf að leggja á að vinnubrögð sem fylgt er við gerð aðalnámskrár taki mið af því að árgöngum er kennt saman á öllum aldursstigum grunnskóla, þ.e. byrjendastigi, miðstigi og unglingastigi.  Rannsóknir benda til þess að engin ein tegund hópaskiptingar sé annarri fremri, hvorki hvað varðar námsárangur eða félagslega þætti. 





4. Í samkennslubekk getur kennsla í mörgum tilfellum ekki miðast við hóp, heldur verða bæði markmið, námsefni og kennsluhættir fremur að miðast við einstaklinga. Þetta er reyndar aðalsmerki góðs skólastarfs. Í fámennum skólum eru oft betri skilyrði en annars staðar til að gera þessi eftirsóttu einkenni að veruleika. Það hefur sýnt sig að margir kennarar hafa lært að viðhafa slík vinnubrögð í fámennum skólum sem þannig verða óformlegir tilraunaskólar.


Í ljósi þessa er mikilvægt að gæta þess að markmiðssetning, bæði almenn, í einstökum greinum eða á einstökum námssviðum, sé þess eðlis að hún hefti ekki samkennslu árganga. Þess þarf einnig að gæta að markmiðin, hvort sem um er að ræða þekkingar-, viðhorfa- eða leiknimarkmið, séu ekki um of bundin árgöngum, heldur taki þau fremur mið af því að þroskaferill hvers einstaklings er ólíkur.





5. Huga þarf að samfellu í starfi leikskóla og grunnskóla. Víða háttar þannig til að leikskólar og grunnskólar eru byggðir hlið við hlið og samstarf og samvinna milli þessara skóla fer vaxandi. Benda má að frekari skilyrði fyrir samfellu milli þessara skólastiga hafa skapast við að sami aðili sér um rekstur þeirra beggja. Vegna þessa er nauðsynlegt að ný aðalnámskrá hafi að geyma leiðbeinandi og uppbyggjandi umfjöllun um hvernig slík sambúð getur orðið til þess að á báðum skólastigum náist sem bestur árangur.

Minnisblað frá 29. janúar 1997 vegna aðalnámskrár grunnskóla, send menntamálaráðherra og verkefnisstjórn námskrárgerðarinnar











